
    ఘనవిప్రవందిమాగధకవీంద్రుల నెల్ల

                    నగ్రహారము లిచ్చి యాదరించె

గీ. నతఁడు శ్రీగోపరాజాన్వయాబ్ధిచంద్రుఁ

    డనఁగ విలసిల్లెఁ దనసాటిఘనులు పొగడ

    మంత్రిదైవేంద్రుఁ డనఁగ స్వతంత్రలీల

    మంత్రికులహేళి రామయామాత్యమౌళి.

సీ. వీఁడెపో! దుష్టారి వీరమంత్రికఠోర

                    భూధరంబులకు దంభోళిధార

    వీఁడెపో కవిరాజగాఢదారిద్ర్యాంధ

                    కారంబు లడఁగించు కమలహితుఁడు

    వీఁడెపో బహునీతివిద్యానిరూఢిచే

                    సురగురుఁ గెల్చిన శుభకరుండు

    వీఁడెపో చతురబ్ధివేష్టితావనిఁ గల్గు

                    బహుమంత్రికులసార్వభౌమమూర్తి

గీ. ఈతఁడే సర్వదేవతాప్రీతికరుఁడు

    ఈతఁడే గోపరాట్కులశీతభానుఁ

    డని కవీంద్రులు పొగడంగ నతిశయులై

    మంత్రి జంభారిరామయామాత్యశౌరి.

క. గంటము ఖడ్గముతోడుత

    నంటినఁ బగ దీర్పవలయు నవసరమైనన్

    గంటము శంఠముకొఱకా

    కంటకరిపుహృదయ భల్ల! కరణము మల్లా!

		 ఈ పేజీలో చివరి మార్పు 24 జనవరి 2021న 09:08కు జరిగింది.
	పాఠ్యం క్రియేటివ్ కామన్స్ అట్రిబ్యూషన్/షేర్-ఎలైక్ లైసెన్సు; క్రింద లభ్యం
అదనపు షరతులు వర్తించవచ్చు.
మరిన్ని వివరాలకు వాడుక నియమాలను చూడండి.

